
“Punto de Vista” Zinema Dokumentalaren Jaialdia 

"Las variaciones Marker" eta "Bingai" filmak jendaurrean aurkeztuko dituzte, euren zuzendariek, “Punto de Vista” Jaialdian
Asteazkena, 2008ko otsailaren 20a. Nafarroako Gobernuak antolatzen duen "Punto de Vista" Zinema Dokumentalaren Nafarroako Jaialdiko Sail Ofizialeko bi film aurkeztu dituzte gaur goizean, Civican aretoan. Aurkezpenean izan dira Isaki Lacuesta, Las variaciones Marker lanaren zuzendaria, eta Feng Yan, Bingai lanaren zuzendaria. 


Isaki Lacuesta Gironan jaio zen, 1975ean, eta Rotterdamgo azkeneko jaialdiko sail ofizialean aurkeztu zuten La leyenda del tiempo (2006) film luzearen egilea da. Horixe bera da Lacuestaren bigarren lana, eta nazioarteko hainbat jaialditan saritu dute (Nantes, Tubingen, Yerevan, Las Palmas, edo Guayaquilgo jaialdietan, besteak beste). Bere lehenengo lanak, Cravan vs Cravan (2002) izenekoak, Zinemaren Sitgesko Nazioarteko Jaialdian bi sari lortu zituen: errebelazio zuzendariaren saria eta ikusleen saria film onenari. Hainbat film labur eta erakusketetako instalazioak ere egin ditu. Zinemagile jarduteaz gain, irakasle ere bada (Pompeu Fabra Unibertsitatean eta Bartzelonako Unibertsitate Autonomoan, besteak beste).


Egin dituen filmetako batzuk honako hauek dira: Esbozo (2004), Teoría de los Cuerpos (2004), Microscopias (2003), Ressonàncies Magnetiques (2003), Nummulits (2002 - 2004) eta Caras vs. caras (2000).


Las variaciones Marker, Espainia, 2007. 34’. Chris Marker egile ospetsua, muntaketako artista misteriotsua, ezkutuko idazlea, berea ez den off-eko ahotsaren eta bere aurpegia ia erakusten ez duten argazki lausotuen azpian ezkutatzen dena. Existitzen al da, egiaz, Chris Marker? Isaki Lacuestak gutun bat idatzi zion eta postontzian erantzun bitxia aurkitu zuen. Zenbait ipuin, Chris Markerrentzat. Dokumental honek Gijoneko 2007ko Zinemaren Nazioarteko Jaialdian parte hartu zuen. 

Feng Yan, berriz, Tianjinen jaio zen. Japoniar literaturako ikasketak egin zituen, eta hamahiru urtez Japonian bizi izan da. 1994an landa eremuko Txinari buruzko dokumentalak egiten hasi zen, eta bere lanak jaialdi askotan hautatu dituzte, hala nola Yamagata International Documentary Film Festival, Taiwan International Documentary Festival edo China Documentary Film Festival delakoetan.

Bingai, Txina, 2007. 114´. Hiru Arroiletako presa amaitzen dutenean, milioitik gora lagunek Yangtze ibaiko uraren azpian galduko dituzte etxea, lurra eta sustraiak. Eraikuntza lanek aurrera egin ahala, uraren maila igotzen ari da, eta emakume batek uko egin dio herria uzteari. Filmak Excellent Documentary Award saria lortu zuen, The 4th China Documentary Film delakoan, eta baita Ogawahinshuke saria ere, Zinema Dokumentalaren Yamagatako Nazioarteko Jaialdian.
Jendaurreko aurkezpenak 


Bihar, osteguna, beste gauza interesgarri batzuk ere eskainiko ditu “Punto de Vista” jaialdiak. Isaki Lacuesta zuzendariak, esaterako, Las variaciones Marker filma aurkeztuko du, jendaurrean, 19:30eko emanaldiaren aurretik. 


Heterodocsias programaren emaitzak ere aurkeztuko dituzte bihar; hots, zazpi zuzendarik, “La mano que mira” (Begira dagoen eskua) proiektuaren baitan, sakelako telefonoarekin egin dituzten film laburrak. Emanaldiak 12:30ean, Civican aretoan, eta 22:30ean, Golem Yamaguchi zinema aretoetan izanen dira. Zuzendariak abenduan hasi ziren “bidaien egunerokoa” filmatzen, sakelakoarekin, eta Iruñean amaitu dute lana, jaialdian bertan. 
Lluis Escartin: 1966an jaio zen, Bartzelonan. El Armadillo Productions sortu zuen, New Yorken. Film eta argazki zaintzaile izan zen Chiapaseko oihan tropikalean, eta ondoren, Bartzelonako Mostra Ovniko kudeatzaile izan zen. Biografia luzea du, eta egin zuen lehenengo argazki erakusketaren izena, "Perpetual Movement", ez da kasualitate hutsa. Ustekabean Jonas Mekas-ekin lan egin zuenean, argazki kamera utzi, bideokamera eskuan hartu, eta oihanean, basamortuan, eta hondamenezko beste leku batzuetan barrena bidaiatzen hasi zen.

Gonzalo de Lucas: (Bartzelona, 1975). Núria Aidelman-ekin batera Lai (2005) metraje erdia egin zuen, eta berak bakarrik, berriz, Carta de Franz Kafka a Felice Bauer, 14 de noviembre de 1912 (Lehenengo saria 2007ko DocumentaMadrid Jaialdian) eta Sobreimpresiones (2007) egin ditu. Literatura eta Zinema irakaslea Pompeu Fabra Unibertsitatean. Zinema programatzailea Bartzelonako Kultura Garaikidearen Zentroan. “Vida secreta de las sombras. Imágenes del fantástico en el cine francés” liburua idatzi zuen (Paidós argitaletxea, 2001), eta hainbat liburutan parte hartu izan du. Cahiers du Cinéma Españako erredakzio kontseiluko kide da, eta La Vanguardia egunkariko Cultura/s gehigarrian idazten du.
Andrés Duque: Caracas, 1972. Kazetaritza ikasi zuen, Venezuelako Unibertsitate Zentralean. HBO telebista katearen Latinoamerikako dibisioarentzat egin zuen lan, zinemari buruzko erreportajeetako gidoilari eta errealizadore gisa. Hainbat zinema jaialdiren berri eman zuen aipaturiko katean (Cannes, Sundance, Berlin, Donostia, Toronto, eta Mar del Platako jaialdien berri, besteak beste). 2000n, Bartzelonara joan zen bizitzera, eta Sormenezko Dokumentalaren Teoria eta Praktikari buruzko Masterra egin zuen, Bartzelonako Unibertsitate Autonomoan. Gaur egun errealizadore gisa egiten du lan, Agosto ekoizpen etxean.

Victor Iriarte: Bilbo, 1976. Kazetari gisa hasi zen lanean, zinema jaialdietan (Donostia, Berlin edo Cannesen), baina gerora, kameraren atzealdean jartzea erabaki zuen. Bartzelonan, Isaki Lacuestaren Cravan Versus Cravan (2001) film luzean egin zuen lan, zuzendariaren bigarren laguntzaile gisa. Gerora, Bilboko Arte Ederren Museoko zinematekan egin zuen lan, programatzaile gisa, eta bideo esperimentaleko lanak egin zituen, Miztura musika taldearentzat eta My-Mai dantza garaikidearen taldearentzat. 2003an, ozeanoa zeharkatu, eta Uruguayra iritsi zen. Harrezkero, irakasle, zinema kazetari, eta zinema zuzendari jarduten da, Atlantikoaren alde banatan.

Rafael R. Tranche: irakasle titularra, 1991z geroztik, Madrilgo Unibertsitate Konplutentseko Informazio Zientzien Fakultatean. Zinemako historialaria eta teorikoa. Vicente Sánchez-Biosca-rekin elkarlanean egin zuen NO-DO: el tiempo y la memoria lanak Espainiako Artearen eta Zinematografia Zientziaren Akademiaren Muñoz Suay Saria lortu zuen (zinemari buruzko libururik onenaren saria). 2000n, Mi patio film laburra idatzi eta zuzendu zuen, eta 2001eko Zinematografiaren Luis Buñuel Saria irabazi zuen. 2002an, MarMadrid dokumentala idatzi eta zuzendu zuen, eta dokumental labur onenaren sarirako izendatu zuten, 2003ko Goya Sarietan.

Albert Alcoz: Bartzelona, 1979. Arte Ederretan Lizentziaduna, Bartzelonako Unibertsitatean. Sormenezko Dokumentalaren Masterra egin zuen Pompeu Fabra Unibertsitatean. Blogs&Docs, Benzina, Travelling, Mondosonoro eta Scope hedabideetako kolaboratzaile da. Super 8 formatuko Zinema Esperimentalari buruzko bi ikastaro koordinatu ditu, Autor Fundazioan. Super 8 formatuko filmak egiten ditu, eta abangoardiako zinemari buruzko Visionary Film bloga idazten du.

María Cañas: Sevilla, 1972. Arte Ederretan Lizentziaduna, eta Filosofiaren Estetika eta Historian Doktorea, Sevillako Unibertsitatean. Animalario TV Producciones zuzentzen du (ikus-entzunezkoekin esperimentatzeko plataforma: bide-sormena, bideoklipak, instalazioak, irudi digitala, Interneteko proiektuak...). Etengabe eraikitzen ari den www.animalario.tv edukiontzia ere zuzentzen du (birziklapenaren kulturari eta jabetzeari buruzko edukiontzia).
Oharra: www.navarra.es webguneko “Berriak” atalean prentsa ohar honi buruzko argazki bat dago.

